Алхас Чхамалиа

АЕТНОКУЛЬТУРАТӘ ҚЫҬА, 

МАМЗАРГЬЫ АҦСАБАРАҾЫ ИААРТУ АМУЗЕИ

Ҩышықәса раҧхьа гәыҧҩык аҿар ирыӡбеит даара акрызҵазкуа аидеиа бзиа Аҧсны аларҵәара нападыркырц – аҧсуа қыҭақәа руак аҟны аетнокультуратә парк аиҿкаара, даҽакала иуҳәозар, аҧсабараҿы иаарту амузеи аҧҵара. Ари ахықәкы анагӡара ҳаҧсуа жәлар рзы аҵак ду шамоугьы, аҧсҭазаараҿы уи ишахәҭоу еиҧш аларҵәара имариоу усым. Избан акәзар, зегь раҧхьаӡа иргыланы, апроеқт иамазароуп аҭҵаарадырратә шьаҭа, насгьы иаҭахуп ахарџь дуқәа.
Иазгәаҭатәуп, акыр шықәса раҧхьа Аҧсны ари аҩыза апроеқт аиҿкаара аидеиа шцәырыргахьаз аӡәы-ҩыџьа ҳаҧсуа ҵарауаа рхаҭарнакцәа, зегь раҧхьаӡагьы, аетнолог Иури Аргәын.       

Аҧсуа ҷкәынцәа хҩык – Нури Ванача, Иуа Сақаниа, Асҭамыр Логәуа ҿыцны ихацдыркыз апроект ҭҵаарадырратә шьаҭала ашьақәырҕәҕәара иадгылеит Аҧсны аҳәынҭқарратә музеи, хаҭала амузеи аетнологиа аҟәша аҭҵаарадырратә усзуҩы еиҳабы, аетнограф Инга Шам-ҧҳа. «Аетнокультуратә қыҭа» ҳәа хьӡыс изауз апроеқт азы лара аетнографиатә ҭҵаара мҩаҧылгеит. 
Виачеслав Сақаниа напхгара зиҭо, быжьҩык-ааҩык рҟынӡа атәылауаа еидызкылаз апроеқт «Аетнокультуратә қыҭа» аӡыргара мҩаҧган Аҧсны аҳәынҭқарратә музеи аҟны, март 19, 2015 шықәсазы. Уи иалахәыз зегьы даара гәахәара дула ирыдыркылеит, иагьазгәарҭеит, иара алыршаны иҟалар, ҳтәыла аӡыргара ишацхраауа, аҧсуа жәлар ркультуратәи рдоуҳатәи ҭынха аазырҧшуа акакәны ишыҟало. Ҩбагьы, араиони ареспублика абиуџьети рахь ахашәалагьы аанашьҭуа иалагоит. Убарҭқәа рнаҩсан, 80-ҩык рҟынӡа ауааҧсыра усурҭа ҭыҧла еиқәыршәахоит. Насгьы иара рыцхраалоит ақыҭа школи ахшарарацәа змоу аҭаацәарақәеи. Апроеқт иабзоураны аиҭарҿиара роуеит ижәытәтәиу аҧсуа жәлар рнапҟазарақәа жәпакы. Ҳтәыла иаҭаауа аҧсшьаҩцәеи атуристцәеи рзы иаартхоит амаршрут ҿыцқәа.
Аетнокультуратә парк аҧҵаразы иазалхын ақыҭа Оҭҳара, анхаҩы Аиба А.А. иитәыз, шәаҧыџьаҧла иҩычоу, ҩ-геқтарки бжаки змоу адгьылҵакыра. Аҧсабара аҧшӡара адагьы, ари аҭыҧ азааигәара иҟоуп ҳера ҟалаанӡа II азқьышықәса иаҵанакуа адамрақәа (урысшәала – дольмены), амшынеиқәаҿтәи акалмаҳа ааӡарҭатә нхамҩа, ауараштә зауад, ацаҟьа иаларсу ауахәама. 

Апроеқт иазкны ҳара ҳлыҿцәажәеит Аҧсны аҳәынҭқарратә музеи аетнологиа аҟәша аҭҵаарадырратә усзуҩы, аетнограф Инга Владимир-иҧҳа Шам-ҧҳа.

Инга Владимир-иҧҳа Шам-ҧҳа диит Гәдоуҭа араион Мгәыӡырхәа ақыҭан.
1988 шықәсазы далгеит Аҧснытәи аҳәынҭқарратә университет абиологиа-географиатә факультет атәылаҿацәҭҵаареи атуризми рзанааҭ. Иара убри ашықәс инаркны иахьа уажәраанӡа аус луеит Аҧсны аҳәынҭқарратә музеи аетнологиа аҟәшаҿы, аҭҵаарадырратә усзуҩы еиҳабуп. Лара дравторуп аҧсуаа ретнографиа иадҳәалоу аҭҵаарадырратә статиақәа. Хаҭала иҭылҵаауеит аҧсуа орнаментқәеи жәытәнатә аахыс аҧсуа ҳәсақәа рцәаҩычагақәеи. Акыр шықәса раахыс лнапы алакуп иара убасгьы аҧсуа мҿтәы ргыларақәа рыҭҵаара. 

***

– Инга Владимир-иҧҳа, иаҳҭахуп шәазааҭгыларц апроект аидеиа шцәырҵыз.

– Аҧсабараҿы иаарту амузеи ҳәа раҧхьаӡа аӡбахә Аҧсны ицәырызгаз, сара иахьынӡаздыруала, аҵарауаҩ Иури Гәдиса-иҧа Аргәын иоуп. Иара амузеи еиҳабыс данамаз инаркны акырынтә иҽазишәахьан ари азҵаара ашьҭыхра, аха лыҵшәа ҳәа акгьы амоуит. Зегьы ибзианы иргәалашәоит, Асовет еидгыла ахаан ҳмузеи ашҭаҿы игылан аҧсуа кәасқьа хәыҷы. Уаҟа иҟан типажла еиқәыршәаз, аҧсуа маҭәала еилаҳәаз аманекенқәа. Аха ишааиуаз, изыхҟьа-изынҧа ҳзымдыруа, иара ықәыргеит иаҳхысыз ашәышықәса 80-тәи ашықәсқәа рзы. Исгәалашәоит, аибашьра ашьҭахь асахьаҭыхҩы Оҭар Мацхарашвили ари атема дазыхынҳәит… Уи инаҩсгьы иҟоуп аӡәык-ҩыџьак ари аидеиа аларҵәара хықәкыс ишьҭызххьазгьы, аха аидеиа идеиоуп, аус злоу уи ишахәҭоу ҭҵаарадыррала ишьақәырҕәҕәазароуп. 
Шықәсқәак раҧхьа амузеи аиҭашьақәыргылара анхацдырк, иӡбан аетнологиа аҟәша иҵегьы арҭбаара, уаанӡа иҟаз атемақәа ирыцҵазарц. Хаҭала исҭаххеит аҧсуаа рынхашьа-рынҵышьа атәы зҳәо инарҭбааны амузеи аҟны ишьақәыргылазарц, макет ҳасабла. Уи апрограмма аус адулара салагеит. Амакетқәа рыҟаҵаразы дааҧхьан Гагра инхо асахьаҭыхҩы, амакетқәа аус рыдызуло (урҭ Аҧсны даара имаҷуп) Анзор Мықәба. 
Зыӡбахә ҳамоу «Аетнокультуратә қыҭа» апроеқт сзадгылаз атәы сазааҭгылоит. Ҽнак амузеи ахь дымҩахыҵит Нури Ванача (усҟан ари апроеқт атәы, иалахәу ҳәа зынӡа акгьы сыздырӡомызт). Уи иҳәеит, гәыҧҩык аҿар ишырҭаху аетнокультуратә парк аиҿкаара, аҳәарагьы ҟаиҵеит ацхыраара раҳҭарц. Анаҩс ицны иааит даҽа ҩыџьа – Иура Сақаниа, Асҭамыр Логәуа. Ргәы иҭаз, хықәкыс ирымаз анысзеиҭарҳәа, исыҳәеит ацхыраара рысҭаразы. Уи ашьҭахь саалаган аетнографиатә ҭҵаамҭа аус адызулеит, акыраамҭагьы саҿын. Уи иаҭахыз зегь рыла еиқәыршәаны, асахьақәа ацҵаны ирзыҟасҵеит. Хаҭала сцаны избеит иара ҟалараны иахьыҟоу аҭыҧ. Уи ашьҭахь ари аус иадгалан аекономистцәа, урҭ ишьақәдыргылеит уи азы иаҭахыз ахарџьқәа. Аҷкәынцәа апроеқт ҩны ишьҭырхит. Иҭыхын апроеқт иазкны авидеоролик. 
Аетнокультуратә парк – ари аидеиа ҳара ҳхала иаҳаӡбаз, иҿыцу  акакәым, уи адунеи аҳәынҭқарра дуқәа рҿы иахьабалак ирымоуп. Иаҳҳәап, Урыстәыла, Ҭырқәтәыла, Еидҵоу Арабтә Емиратқәа, Таиланд уҳәа атәылақәа жәпакы рҿы. Хаҭала сара сыблала избахьан ҳанстудентцәаз, прақтика ҳасабла Рига ҳаныҟаз. 
Аетнокультуратә паркқәа иаадырҧшуеит аҭыҧантәи ауааҧсыра рынхашьа, рынҵышьа, рҭоурых аҷыдарақәа, рҵас, рқьабз, рдоуҳа, ркультура, ажәлар рнапҟазара. Уи аганахь ала аҧсуаа ирымоуп Аҧсны иаҭаауа асасцәа, атуристцәа иддырбаша, ирзеиҭарҳәаша маҷымкәа.  
–  Ишҧаҟалеи уи аҭыҧ Оҭҳара азалхра?
– Ишыжәдыруа еиҧш, аетнокультуратә парк азы Оҭҳара ақыҭа ахьалырхыз машәыршақә иҟамлеит. Уаҟа иҟоуп ижәытәӡатәиу аҭоурых-культуратә баҟақәа – адамрақәа, ауахәама… Атуристтә маршрут ҳазааҭгылозар, иҿыцым. Араҟа иҟоуп еицырдыруа амшынеиқәаҿтәи акалмаҳааӡарҭатә нхамҩа. Арельиеф ахаҭа угозар, акыр иманшәалоуп, аҧсуа қыҭа иақәнагоу зегьы араҟа иуҧылоит: ахәқәа, аҳаракырақәа, аӡиас, аӡыхьқәа, абнақәа. Араҟа иҟоуп ашыцра. Насгьы апроеқт анаҳаҩуаз, иазгәаҭан аекологцәа рылкаақәагьы: зыхҵәара ауа аҵлақәа, аҵиаақәа, зыхҵәара азин ыҟам уҳәа.. Аҧхьаҟа уи апроеқт аҳәаақәа иҵегьы ирҭбаазарц алшоит.  

– Апроеқт макьаназы иаанкыланы иҟоуп, уи зыхҟьо амзызқәа рацәазар акәхап. Аха, иаҳҳәап, знык уи еиҿкааны аусура залыршахазҭгьы, шәгәы ишҧаанагои, аекономика аганахьала ахы азҿыхрызма?
– Даараӡа ибзиахон ҳәа сгәы иаанагоит, иара еиҿкаахар, аха аҭагылазаашьа шыҟоу ала, макьаназы ирзалмыршеит, апроеқт аанкыланы иҟоуп. Инықәырҧшшәа бжьаратәла иугозар, аетнокультуратә қыҭа аиҿкаара иақәхарџьтәуп 100 миллионк инарзынаҧшуа. Иҟалоит уи ахарџьқәа аҳәынҭқарра ахахьы иагаргьы. Иара знык еиҿкааны иҟалар, аекономика аганахьалагьы ахы ҿнахуан ҳәа исыҧхьаӡоит. 

– Иарбан материалқәоу шәхы иашәырхәаз апроеқт аус анадыжәулоз, насгьы ишҧеиҿкаахои аетнокультуратә қыҭа ашҭа?
– Аҧсуа қыҭа аҧсҭазаара аарҧшраан, апроеқт аус анадызулоз схы иасырхәеит архивтә материалқәа жәпакы. Ажәытәтәи асахьақәа, напыла иҭыхны иҟоугьы убрахь иналаҵаны. Хаҭала апроеқт аҟны иарбоу аргыларақәа, аҩнқәа, ахыбрақәа уҳәа акгьы ҿыц ихәыцны иҟаҵаӡам. Урҭ зегьы ҭоурыхла аҧсуаа иҳамаз, ашәҟәы иану роуп. Ашҭа аиҿкаашьа ҭҵаарадыррала иазхәыцны еиқәыршәоуп. 

– Еиқәышәыҧхьаӡар ҳҭахын аетнокультуратә қыҭа аиҿкаараан ихымҧадатәны ишәыҧхьаӡо, апроеқт аҟны иарбоу. Иарбанқәоу урҭ?
– Зегь раҧхьаӡа иргыланы, еизгоуп афотоматериалқәа, ишьақәыргылоуп аетнографиатә ргыларақәа, аҭыҧқәа рыхсаала. Уахь иаҵанакуеит: игьежьу аформа змоу ишышны иҟоу аҩны (амҳара), аҧацха, акәасқьа, аца, аҩцара, арахәааӡара иадҳәалоу ахыбрақәа (ажәҭра, аџьмаҭра, ауасаҭра, аҽҭра), ажьирҭа, асырҭа аҭыҧ, ашьха гәара, адгьылқәаарыхра иадҳәалоу ахыбрақәа, ауардын аҵаргыларҭа, аҧсыӡкырҭа, анышәаҧшьлых аус адуларҭа, амҿлых аус адуларҭа,  ахәыҷқәа рыҧсшьарҭа ҭыҧ, аандақәа, ахҵысҭақәа, ацҳақәа уҳәа убас иҵегьы. Уаҟа иҟалоит иара убасгьы аҧсуа жәлар Рыхьӡ-Рыҧша амузеи, ахысырҭа (еиуеиҧшым аҭоурыхтә аамҭақәа ирыҵаркуа абџьарқәа), аӡыӡлагара, асувенирқәа рыҭирҭа,  асцена, аофистә хыбра уҳәа. Акомплеқс ахаҭа шьақәгылазаауеит еиуеиҧшым аҭоурыхтә етапқәа ирыҵаркуа жәлар рынхарҭақәа ирыкәыршан иҟарҵоз ахкаарақәа рыла. Акомплеқс ихадоу аҭаларҭа ахаҳәтә ҭӡамцқәа рыла ичаҧазаауеит, иаларсхоит абаашқәеи жәытә стильла иҟаҵоу аихатә гәашә дуи. Зынӡа «ақыҭа» аҩныҵҟа еиҿкаазаауеит 15 инарзынаҧшуа акультуратә ҭыҧқәа рыла.

Апроеқт ишану ала, апарк акәша-мыкәша ацҳа ҧшӡақәа хҵахоит. Ашҭа аҩныҵҟа иҟоу аргыларақәа зегьы ишышу, аҧсуаа ирҷыдаҟазшьаз, иҳаракым ахкаарақәа рыла икәыршахоит. Ашьаҟауаа зланыҟәо амҩа хаҳәла ичаҧазаауеит. Иара аҵакыра ахьынӡанаӡааӡо иаакәыршаны еиҭаҳазаауеит Аҧсны изызҳауа еиуеиҧшым ашәыр хкқәа зегьы: ацитрус хкқәа, аҵәа, аҳа, амыҵмыџь уҳәа. Аҭааҩцәа рҿаҧхьа иаатуеит XIX-XX ашәышықәсақәа рхаантәи аҧсуаа рыбзазашьа. Араҟа иуҧылоит иҷыдоу аргыларақәа, милаҭтә маҭәала еилаҳәоу апарк аусзуҩцәа, анапҟазацәа – анышәаҧшь аус адызуло, амҿлых, аихалых уҳәа. Урҭ ула ишабо иҟарҵоит амилаҭтә мыругақәа, амаҭәарқәа. Иҳәатәуп, иахьатәи аамҭазы аҭыҧантәи анапҟазацәа раалыҵ аиқәырхара шуадаҩу. Аҧсуа сувениртә џьармыкьа атәы ҳҳәозар, еиҳарак уи китаинтәи иаагоу, зхаҭабзиареи зыхәи лаҟәу аалыҵқәа рыла иҭәуп. Убри аҟынтә, Аҧсны аетнокультуратә парк еиҿкаахар, хымҧада, аҭыҧантәи аҟазацәа раалыҵқәа рыҭира азҵаара ӡбахон. Араҟа ҳара зыӡбахә ҳамоу, зегь раҧхьаӡа иргыланы, аҧсшьаҩцәеи атуристцәеи интересс иҟарҵаша аалыҵқәа роуп.
Аҭааҩцәа аднамыҧхьаларц залшом аҧсуаа рысасдкылашьа: ихаау амилаҭтә фатәқәа, ацха, аҩы уҳәа. Апарк еилахарада иалшоит сааҭк аҩныҵҟала 500-ҩык рҟынӡа асасцәа рыдкылара.    
– Шәанцәажәоз хыхь иазгәашәҭеит апарк апроеқт аҟны ишазгәаҭоу аҧсуа милаҭтә чыс хкқәа. Иазҧхьагәаҭоума апроеқт аҟны ахшлых – ашә, ахарҵәы, ахаҷа уҳәа рыҟаҵара?
– Хымҧада, иазҧхьагәаҭоуп. Араҟа иҟалоит аҧсаса реиҧш, ашьамаҟагьы, аџьмақәа, ажәқәа, акамбашьқәа. Аҭааҩцәа ирыдгалахоит урҭ ирымырхуа ахш иалху аалыҵқәа. Апроеқт аҟны иарбоуп аҧсуаа рынхамҩа, рыбзазара иадҳәалоу ахәҭақәа зегьы. Уи моу, уаҟа иҟалоит аҽықәтәара иадҳәалоу зегьы – аҧсуа ҽы аныҟәгашьа, аҽықәтәара, аҽы аибыҭашьа, уи иақәырҵо акәадырқәа, ҷыдала аҧсуа ҧҳәыс аҽы данақәтәоз иақәырҵоз «аседла» ҳәа ззырҳәо инаркны. 

– Апарк аҩныҵҟа иҟало аргыларақәа ҳарзыхынҳәуазар, иарбан архитеқтуратә знеишьоу араҟа излаарҧшхо?
– Иҟоуп агәаанагара аҧсуаа рхатәы архитеқтура рымаӡамызт ҳәа. Ҳара амузеи аҟны аҧсуаа рынхашьа аазырҧшуаз амакет аныҟаҳҵоз хықәкыс иҳаман ас еиҧш иҟоу агәаанагара шиашам аарҧшра.   

Амҿлых атәы ҳҳәозар, ҳазхәыцып амҿы ҭаҧҟаны, еиуеиҧшым аформақәа шрылырхуаз, урҭ рыла аҩнқәа шдырҧшӡоз. Уи аҧсуа жәлар ишрымоу еиҧш, егьырҭ ажәларқәа зегьы алаҽхәартә еиҧш ирымаӡам. Убарҭ зегьы рҟны мацарагьы иаарҧшуп ибеиоу архитеқтура аелементқәа ҳәа исыҧхьаӡоит. 
– Изалшоума, шәара шәгәаанагарала, арҭ хыхь еиқәыҧхьаӡоу зегьы еиҿкаамкәа «Аетнокультуратә қыҭа», мамзаргьы апарк аҧҵара? 
– «Аетнокультуратә қыҭа» ҳәа анахьӡуҵа, араҟа арҭ ахәҭақәа зегьы ыҟамкәа аиҿкаара иашахом. Насгьы уи ишабалак унадыххыланы, хашәалак аанашьҭып ҳәа мацара уазхәыцны еиҿукаауа акакәым. Убри азыҳәан ауп аҭҵаарақәа мҩаҧганы, ҷыдала апроеқт ҩны изышьҭыхугьы. Ари апроеқт аҧсҭазаараҿы аларҵәара аналыршаха, уи ҳажәлар ирыхәо, ҳмилаҭ ахаҿра аазырҧшуа, ҳдоуҳа, ҳкультура, ҳҵас, ҳқьабз ӡырызго акакәны иҟалоит.

